
12

Ro Saraxin, che zà o no poeiva veì

Soliman, che con lê o l'aveiva a morte,

O ne sente parlá con despiaxeì,

Parendo che sciù lê o se faççe forte,

E o ghe dixe: Fa pû ro to vorreì,

Mi lascio in tre tò moen ra nostra sciorte;

Aspêta Soliman quanto ti vœu,

Sarve ro Regno tò chi ha perso i sœu.

Ch'o vêgne comm'un Angero dro çê

Liberatô dro Popolo Pagan,

Che in quanto a mi de lê non ho mestê,

E vœuggio libertæ pe ra mæ man.

Mentre che ognun sta sorve l'oreggê

Lasciame andâ mi solo in sciù ro cian

Ri Franzeixi a trová con sto sorracco:

Che farò veì chi son, corpo de Bacco!

Ghe reprica ro Ræ: Sta tò bravura

Me pâ che ti porressi ancœu avançára:

Ma vanni, se ti hæ vœuggia de fá pûra,

Guarda però, ch'a no te coste cara.

Così dixendo, o fa uña mudria dura,

E o dixe a un Labardê con bocca amara:

Va a dî a Gofredo, ma che ognun te sente

Sto mæ progetto, e fa l'impertinente.

Digghe ch'uña Casaña bella e boña

Stuffo de stâ serraoù sempre chì drento,

O vœu sciortî: ch'o çerca uña persoña

Chi se vœugge con lê mette a çimento,

Ch'o l'è chì, ch'o giastemma, e sagradoña,

Ch'o l'anderà a incontrá, ch'o n'ha spavento:

Dri sœu bravi, ch'o mande ro ciù bravo

Foisse magarra fiña ro diavo.

E se un non basta, che o ne mande un pâ,

Se un pá no basta manco, ch'o ne mande

Treì, quattro, çinque, o sei: m'anderô a dá

A tu per tu con tutti: poi comande

Quello, che per raxon de mêgio spá

Resterà vinçitô. Piggiá sta grande

Imbasciâ, ro Signor, misso in arneize,

O va a trová intre Tendie ro Françeize.

Donde præsto arrivaoù lì a ra presenza

Dro Prinçipe Gofredo, e dri Baroin:

Signor, ghe dixe, a ri Imbascioî liçenza

Se dà tra voî de fá ri sœu sermoin?

A se dà, ghe respondan, dî pû senza

Timô quanto ve peiza sciù i pormoin.

Lê repiggiò: Dunque, Signor, guardæ

Se son discrete o nô, ste mæ imbascæ.

O desgœugge poi lì ra Coronetta,

E o gh'intimò ra sfia co un ton de voxe

Da fâ tremmá ro Mondo. A sta faccetta,

Se fávan tutti arrèo segni de croxe:

Quando Buglion responde a ro Staffetta:

Vanni pû: sciaccheremmo questa noxe;

Ni gh'è bezœugno che sto quinto o l'esce,

Foscia un solo, chi sa, ch'o no gh'incresce?

